
ВОДЗКЫВ
Быд мортлы чужигöн сетчö торъя кабала лист – Чужöм йылысь свидетельство, кöнi пасйöма медшöр колана сведениеяс. Тайö медводдза документ, кöнi пасйöма мортлысь ним, вич да ов. Но юридическöй (документъясын пасйöм) нимöн ми вöдитчам гежöда: государственнöй учреждениеясын, пыдди пуктана либö тöдтöм йöз дорö шыöдчигöн. Тшöкыдджыка миян серниын бергалöны дженьдöдöм, лелькуйтан нимъяс либö прöзвищеяс.
А кыдзи да кор чужисны-сöвмисны ас нимъяс? Öткодьöсь-ö найö торъя войтыръяслöн? Эм-ö аслыспöлöслун коми мортöс нимтiгöн?
Став тайö юалöмъяс вылö вермö вочавидзны лингвист-этимолог.

Этимология (грек etimologia, e’tymon – збыльтор да lo’gos- кыв, велöдöм) – лингвистика юкöн, кодi туялö кывлысь чужöм-артмöм. Кывъяслысь этимологиясö пыртöма торъя справочникö – этимологическöй словарö. Этимология видлалö и ас нимъяслысь артмöмсö. Тайö визьöд сöвмöма весигтö торъя велöдöм – ономастика.
Ономастика (грек onomastike – ним сетöмлы искусство) – языкознание юкöн, кодi туялö ас нимъяс, налысь чужöмсö да вежсьöмсö; сiдзжö тайö торъя кыв системаын став ас ним öтувтöм. Тайö наука туялiгöн вöдитчöны уна сикас методöн: сравнительно-историческöй, картографическöй, сопоставительнöй, этимологическöй да мук.
Ономастика кыдз наука юксьö торъя разделъяс вылö сы серти, кутшöм ас нимъяс туялö: топонимика, теонимика, зоонимика, хрематонимика, космонимика, астронимика, этнонимика, антропонимика.
Антропонимика (грек antropos – морт да onyma - ним) – ономастикалöн юкöн, кодi видлалö антропонимъяс, мортлысь ас нимъяс: ним, вич, ов, прöзвище, псевдоним.
Вöзъян «Чуймöдана ономастика» курс пырö предпрофильнöй дасьтысьöмö лингвистика нырвизьöд. Сiйö отсалас велöдчысьяслы тöдмавны  ас нимъяслысь история да сöвмöм, туявны ас да рöдвуж ов да вич.
Лöсьöдöм предпрофильнöй курслöн мог: сетны позянлун воссьыны велöдчысьлöн творческöй вынъяслы, босьтны торъя тöдöмлун да кужанлун, кодъяс колöны быд лингвист-ономастиклы, а сiдзжö отсавны сöвмöдны мортлунсö.
Антропонимикаысь тöдöмлунъяс лоöны коланаöсь не сöмын лингвист-ономастиклы, но и секретаръяслы, документоведъяслы, архивариусъяслы, правоохранительнöй органъясын уджалысьяслы да мукöд профессияа войтырлы, кöнi оформляйтан документъясö пыртöны торъя мортлысь юридическöй нимсö (ним, вич, ов).
Программалöн могсö олöмö пöртöма некымын тшупöдын:
1. сöвмöдны чужан му да кыв дорö муслун,

2. сöвмöдны ас рöдвуж дорö пыдди пуктöм,
3. велöдны колана ногöн артмöдны мортлысь вич,

4. сетны ономастикаысь медшöр тöдöмлунъяс,
5. велöдны сетны донъялöм литература геройлы сылöн ним серти,

6. велöдны донъявны гижысьлысь псевдоним,

7. сöвмöдны гижан да сёрнитан сям,

8. совмöдны велöдчысьяслысь сюсьлун да туявны кужöм.
Курс дасьтöма 8-9-öд класса велöдчысьяслы да шымыртö этимологияысь, коми, роч кывъясысь да литератураысь тöдöмлунъяс.
Кад серти программа артавсьö 6 часöн: вежонöн – 1 час.

Курс помын велöдчысьяслы колö кужны:

1. артмöдны да стöчмöдны коми нимъяс,
2. сетны донъялöн мортлы да литературнöй геройлы ним, вич да ов серти,

3. артмöдны вич иностраннöй нимъясысь,
4. бöрйыны лöсялана ним геройлы ас гижöм висьтын.

Курс помалысьяслы колö тöдны:

1. ономастика наука йылысь,
2. коми йöзкост традицияын кагалы ним бöрйöм йылысь; нимкывъяс йылысь,

3. ов сикасъяс да артманног,
4. вич сикасъяс да артманног,

5. коми да роч кывъясын мортöс нимтан системаын торъялöм. 

Программа серти уджалiгöн вöзъям вöдитчыны сэтшöм методъясöн: лекция, беседа, наблюдение, текст-образец серти уджалöм, орччöдöм, туялöм, творческöй гижöдъяс лöсьöдöм.

Вöзъян программа лоö ориентировочнöйöн, а сiдзкö вермö лоны некымын вариант практика да теория юалöмъяс восьтiгöн – быд велöдысьлöн ас творческöй позянлун.

УЧЕБНО-ТЕМАТИЧЕСКÖЙ ПЛАН

8-9-öд класс, 6 час.
	Тема 
	Час лыд
	Сюрöс 
	Практика удж

	1. Пыртöд. Этимология – ономастика – антропонимика.
	1 час
	Ономастика кыдз наука. Ономастика да коми йöзкост традиция. Нимкывъяс.
	-

	2. Ас нимлöн гусяторъяс
	1 час
	Ас нимъяс. Вежöртас. Интернациональнöй нимъяс. Инициалъяс морт олöмын. Ним да мортлöн судьба.
	№1. Мортöс ним серти донъялöм.

	3. «Кутшöм котырысь тэ лоан?..»
	2 час
	«Фамилия» кывлöн вежöртас. Овлöн история, сикасъяс. Фамильнöй география.
Коми литератураын геройлöн ним. Литературнöй персонажлы ним да ов серти характеристика сетöм.
	№2. Литературнöй персонажлы ним да ов серти характеристика сетöм

	4. «Батьсянь козин». Вич/отчество.
	2 час
	Историяын мортлöн вич сöвмöм. Вичлöн артмöм да тэчасног. Отчество лöсьöдан правилöяс.
	№3. Нимъясысь вич артмöдöм.

	Ставнас:
	6 час
	Куим практическöй удж.


ПРОГРАММАЛÖН СЮРÖС.
№1. Пыртöд. Этимология – ономастика – антропонимика.

Этимология кыдз наука, сылöн юкöнъяс. Ономастика. Антропонимика. Тайö наукаяслöн морт олöмын коланлун. Коми йöзкост традицияын кагалы ним бöрйöм-пуктöм. Нимкывъяс. Роч ним пуктан традиция. Курслöн мог, коланлун.
№2. Ас нимлöн гусяторъяс.

Мортлöн ас нимъяс. Кутшöм овлöны нимъяс. Нимъяслöн ста​тистика. Нимъяслöн вариантъяс. Официальнöй да неофициальнöй, дженьдöдöм ним формаяс. Гежöда паныдасьлысь нимъяс. Коми важ морт нимъяс. Выль нимъяс. Имениннöй календар. Интернациональнöй нимъяс. Инициалъяс да налöн морт вылö тöдчöм.
№3. «Кутшöм котырысь тэ лоан?..»
«Фамилия» кывлöн история. Патронимъяс. Ов да генеология: история да легенда. Овъяслöн артманног серти сикасалöм: пыртана (крестильнöй) нимъясысь, профессияысь, географическöй нимъясысь, прöзвищеысь да мук.
Псевдонимъяс. Литература геройяслöн овъяс. «Сёрнитан» овъяс.

№4. «Батьсянь козин». Вич/отчество.
Вичлöн история. Артманног да гижанног. Вичлöн морт вылö тöдчöм. Морт дорö вич серти шыöдчöм разнöй странаясын.
Велöдысьлы вöзъян литература.

